
Me ven tanto da bägiâ,

Che l’affëro a tutti a ûn pe ûn,

E bägiemmo quanti semmo

Per mez’oa, che se sbocchemmo.



Se metteiva a baixinâ...

Ghe mancava giusto l’ægua

A vegnîme ascì a frusciâ,

(Frà mi diggo comme un scemmo)

Ch’eimo tutti senza pægua!



Tutt’assemme sento scûame[sic]

Zù pe-e spalle, e in to vortâme

Veddo a cappellin-na brutta

Da Spozâ, chi stissa tutta...

E quell’atre tutte pin-ne

D’ægua neigra!... Sciâ indovin-ne?



O l’ëa o tucco sciù versôu

In ta scocca, e zù filtrôu,

Chi n’ha tutti accomodôu

Ben pe-e feste!... e sciâ gh’azzunze?

Che (oh disgrazia!) fêua dell’unze,

Tutta quella gran provvista

De Grighêu a no s’è ciù vista;

Meno a Çimma pin-na, e o Rosto,

Che reston per mauma a posto,

I Bonetti, a Capponadda,

Torta, e Pescio andon pe-a stradda!



Restæ tutti a quello moddo

Assuppæ de tucco e broddo,

E condij comme i taggiaen,

Ve poeì ben immaginâ

Se no paivimo magnen!...

